Nafarroako Parlamentuko Mahaiak, 2013ko azaroaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa eta Aralar-Nafarroa Bai parlamentu-taldeek aurkezturiko mozioa, zeinaren bidez Nafarroako Gobernua premiatzen baita publizitatea erretira dezan “Carta a un militar español” izeneko I. lehiaketaren deialditik.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko azaroaren 11n

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduko 196. artikuluan eta hurrengoetan xedatuaren babesean, ondoko mozioa aurkeztu dute, Hezkuntza Batzordean presako bidetik eztabaidatu eta bozkatzeko:

Hezkuntza Departamentuak, Gaztelania Atalaren bitartez, “Carta a un militar español” lehiaketaren lehendabiziko deialdia igorri du ikastetxeetara, eta bere web orrian argitaratu du. Estatuaren ekimena da, Nafarroako Gobernuko Hezkuntza Departamentua sustatzen ari dena. Batxilergoko 1. eta 2. mailako ikasleek parte hartzen ahal dute lehiaketan, “El Militar Español en el cumplimiento de las misiones constitucionales de las Fuerzas Armadas” goiburupean. Nazioko irabazlea eta finalista hautatzea Defentsa Ministerioaren ardura izanen da.

Gure ustez, deialdi honek ez du inolako hezkuntza-helbururik, baizik eta ideologikoa, eta horren erakusgarri da ikasleen lanak hautatzeko ardura Defentsa Ministerioarena izanen dela, ezen ez Hezkuntza Ministerioarena.

Hori dela-eta, gure parlamentu-taldeek ondoko erabaki proposamena aurkeztu dute:

1. Nafarroako Parlamentuak arbuiatu egiten du hezkuntza-esparruan militarismoaren balioak sustatzea.

2. Nafarroako Parlamentuak Nafarroako Gobernua premiatzen du deialdi horren publizitatea erretira dezan, uste baitu ideologikoa dela erabat, ezen ez hezkuntza arlokoa, ez dagoelako bideratuta hizkuntza-trebetasunak lortzera, ez balioetan oinarritutako hezkuntza sustatzera, ez bizikidetasun baketsura ere.

Iruñean, 2013ko urriaren 30ean

Foru parlamentariak: Maiorga Ramírez Erro eta Patxi Zabaleta Zabaleta

